Татарстан Республикасы Алабуга шәһәре 
4 нче гимназиясенең 
татар теле һәм әдәбияты укытучысы

Фәттахова Раушания Миңниәхәт кызы
РИЗАЭДДИН ФӘХРЕДДИН МИРАСЫН ТӘРБИЯ ЭШЕНДӘ КУЛЛАНУ
Бала чакта алынган тәрбияне соңыннан дөнья халкы үзгәртә алмас.

Ризаэддин Фәхреддин 

Шәхес үсешендә һәм формалашуында әхлак тәрбиясенең никадәр мөһим булуы педагогикада борынгы заманнардан ук билгеле. Яшь буынны шәхес итеп тәрбияләү проблемасы күп кенә язучыларыбызның, мәгърифәтчеләребезнең әсәрләрендә чагылыш таба. Шуларның берсе бүгенге көндә күренекле фикер иясе, мәгърифәтче, тарихчы һәм педагог Ризаэддин Фәхреддин. Аның әсәрләре хәзер шәхес тәрбияләүдә киң кулланыла башлады. Кем соң ул Ризаэддин Фәхреддин?

Ризаэддин Фәхреддин – бөтен гомерен халыкка хезмәт итүгә багышлаган мәшһүр татар галиме, әдип, педагог, журналист. Ул 1859 елның 17 гыйнварында хәзерге Әлмәт районы Кичүчат авылында рухани гаиләсендә дөньяга килә. Иң беренче дәресләрне әнисе Мәхүбә абыстайдан, әтисе Фәхреддин хәзрәттән ала. 7 яшендә аны мәдрәсәгә укырга бирәләр. Аннан Түбән Чыршылы мәдрәсәсендә 10 ел белем ала. Мәдрәсәнең өлкән сыйныф укучысы булган вакытта ук башлангыч сыйныф балаларын укыта. Укыту-тәрбия эшендә яңа алымнар куллануы белән бик тиз танылып өлгерә. Р. Фәхреддин бу һөнәренә гомере буе тугырылыклы булып кала. Мәдрәсәдә укуын тәмамлагач та балалар укытуын дәвам итә. Укыту эше белән бергә, фәнни эш белән дә шөгыльләнә, бик күп китап, мәкаләләр яза. Р. Фәхреддин, яшь буынны тәрбияләү- бик мөһим социаль мәсьәлә һәм ул укытучыларның, ата-аналарның даими игътибарын таләп итә, дигән фикерне күтәрә. Моңа дәлил итеп, тәрбия, әхлак мәсьәләләренә багышланган бик күп китаплар яза. Болар: “Нәсыйхәт-1”, “Нәсыйхәт-2”, “Нәсыйхәт-3”, “Тәрбияле бала”, “Тәрбияле ир”, “Тәрбияле хатын”, “Тәрбияле ана”, “Тәрбияле ата” һ.б.

Мәшһүр мәгърифәтчебез бала тәрбияләүне бишектән башларга кирәк дип саный һәм шуңа күрә, ана булган хатын-кызны тәрбияләү мәсьәләләренә дә зур игътибар бирә. Ул “бала тәрбияләү – ананың гаиләдәге генә түгел, ә бөтен җәмгыять алдындагы изге һәм җаваплы бурычы булып тора”, дип саный. Мәктәпкәчә яшьтәге һәм мәктәп яшендәге балаларны тәрбияләү буенча биргән киңәшләрендә ул, балаларга фәкать дөресен сөйләргә, аларны һәртөрле җеннәр, пәриләр, өрәкләр һ. б. шундый нәрсәләр турындагы уйдырмалар белән куркытмаска кирәк дип әйтә. Аныңча, ана кеше үзенең балалары белән тыныч, тигез тавыш белән сөйләшергә, аларны кызыксындырган сорауларга сабыр гына җавап бирергә тиеш.Тән җәзалары һәм башка төрле җәзалар кулланылырга тиеш түгел. Ана кеше үзенең балаларын кечкенә чактан ук үзләренең кылган гамәлләре өчен җавап бирергә өйрәтергә тиеш.

Үзенең “Тәрбияле бала” исемле китабының иң башында, Ризаэддин Фәхреддин тәрбияле баланың нинди булырга тиешлегенә, андый баланың гаилә һәм җәмгыять өчен нинди зур байлык икәнлегенә күрсәтеп, болай дип яза: “Алтыннан да кыйммәтле, оҗмах нигъмәтләреннән дә кадерле булган нәрсә – тәрбияле баладыр. Ата һәм ана өчен тәрбияле бала кебек олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала – дөнья байлыгына да бирелмәс һәм бер дәүләт патшалыгы белән дә алмаштырылмас; аны һәркем яратыр һәм мактап телгә алып сөйләр, ни сораса да бирерләр. Тәрбиясез баланы бер кешедә яратмас, йомыш кушсалар, бәлки хурларлар вә кимсетерләр генә”. [20, 119б]
“Шәкертлек әдәбе” исемле китабында Ризаэддин бине Фәхреддин әхлакый, рухи, этик һәм эстетик тәрбия турында төшенчә бирә һәм яшь егетләргә киләчәк һөнәр сайлауда киңәшләр тәкъдим итә, дуслар сайлаганда ялгышмаска һәм ялкау иптәшләр белән аралашмаска киңәш итә. Биредә ул, бөек кешеләрнең тормышыннан гыйбрәтле мисаллар күп китерә һәм китапта күтәрелгән мәсьәләләр буенча галимнәрнең сүзләрен урнаштыра. Аның тәрбия буенча язган китаплары халыкта шул кадәр киң тарала ки, аларның кайберләре хәтта 10-12шәр тапкыр кабат басыла. Үзенең 1904 елда Казанда басылган әлеге “Шәкертлек әдәбе” китабында галим күркәм холыкны бар нәрсәдән дә өстен санап, аны көчле, үткен корал белән тиңли. Аның фикеренчә: “...Таш йөрәкләр, кара күңелләр – күркәм холык хозурында йомшарырлар, итәгать кылырлар. Дошман һәм дусны ризалату өчен күркәм холыктан үткен корал дөньяда юктыр...” [36, 120б]
Ризаэддин Фәхреддин үзенең әсәрләрендә хезмәт тәрбиясенә дә зур әһәмият бирә. Ул аны кешенең акыл һәм әхлак тәрбиясендәге беренче чыганак итеп таный, кешенең кеше булуы өчен мөһим бер чара итеп карый: “Адәм баласы ни кадәрле зирәк вә зур гаиләгә караган һәм дә бай булсын – кулы белән эш эшләү, тир агызып байлык табу һич тә гаеп булмас, вә аны үз дәрәҗәсендә аз гына да төшермәс. Алтын – арыслан авызында, аны алыр өчен күп тырышырга кирәк...” – ди.[3, 121б]
Ватаныбызга мәхәббәт тәрбияләүдә Ризаэддин Фәхреддин “Ватан вә милләт” үгет-нәсыйхәтендә “...Ватан өчен көчегезне кызганмагыз. Ата вә анагызны, якын кардәшләрегезне ничек сөйсәгез, милләтешезне дә шулай сөегез, милләтегез өчен хезмәт итүне “Җаныгызга бәхет дип белегез!” – дигән. [4, 34б]
Ризаэддин Фәхреддин үзенең үгет-нәсыйхәләре белән сәламәт яшәү рәвешен дә пропагандалый.

Галим күтәргән проблемалар көндәлек тормышта чыннан да бихисап. Боларны уңышлы хәл итүдә кешелек яралганнан бирле сыналган ышанычлы юлларның берсе – ул ата-ананың шәхси үрнәге. Ата-ана әхлаклы булса, бала бәхетле була. Үз-үзенә бары тәнкыйть күзлегеннән карый белгән, тәрбия өлкәсендә үз белемнәрен даими тулыландырып барган әти-әниләрнең генә физик яктан таза, акыл ягыннан сәләтле, рухи-әхлакый яктан нык балалар үстерә алуы беркемдә дә бәхәс тудырмас.

Әгәр дә ата-аналар бөек галимебез Ризаэддин Фәхреддинның “Балачакта алынган тәрбияне соңыннан бөтен дөнья халкы да үзгәртә алмас” дигән фикерен тормышка ашыруда бар көчен кызганмый шөгыльләнсә, җир йөзендә ялганлау, икейөзлелек, куркаклык, ялагайлык, хыянәт, үтереш кебек әхлаксызлык күренешләренә юл куелыр иде микән? Юктыр, мөгаен. 

